
Vishvakarmana Kritam Surya Stotram 23

విశ్వకర్మణా కృతం సూర్యస్తోత్రమ్  ౨౩

ఈశ్వర ఉవాచ ।
లిఖమానస్తతో భానుం విశ్వకర్మా ప్రజాపతిః  ।
ఉద్భూతపులకః స్తోత్రమిదఞ్చక్రే  వివస్వతః ॥ ౧.౧౧.౧౭॥
వివస్వతే ప్రణతజనానుకమ్పినే  మహాత్మనే సమజవసప్తసప్తయే  ।
సతేజసే కమలకులాలిబన్ధవే  సదా తమఃపటలపటావపాటినే ॥ ౧౭౧॥
పావనాతిశయసర్వచక్షుషే నైకకామవిషయప్రదాయినే   ।
భాసురామలమయూఖమాలినే సర్వభూతహితకారిణే నమః ॥ ౧౭౨॥
అజాయ లోకత్రయభావనాయ భూతాత్మనే గోపతయే వృషాయ ।
నమో మహాకారుణికోత్తమాయసూర్యాయ వస్తుప్రభవాలయాయ  ॥ ౧౭౩॥
వివస్వతే జ్ఞానభృతేఽన్తరాత్మనే  జగత్ప్రతిష్ఠాయ  జగద్ధితైషిణే   ।
స్వయమ్భువే నిర్మలలోకచక్షుషే సురోత్తమాయామితతేజసే నమః ॥ ౧౭౪॥
క్షణముదయాచలభాలితార్చ్చిః సురగణగీతిగరిష్ఠగీతః  ।
త్వముత మయూఖసహస్రవజ్జగతి   వికాసితపద్మనాభః ॥ ౧౭౫॥
తవ తిమిరాసవపానమదాద్భవతి విలోహితవిగ్రహతా  ।
మిహిరవిభాసతయా సుతరాం త్రిభువనభావనమాత్రపరః   ॥ ౧౭౬॥
రథమారుహ్య సమావయవం రుచిరవికలితదివ్యహయమ్ ।
సతతమరిబలే భగవంశ్చరసి జగద్ధితబద్ధరసః   ॥ ౧౭౭॥
అమృతమయేన రసేన సమం విబుధపితౄనపి తర్ప్పయసే ।
అరిగణసూదన తేన తవ ప్రణతిముపేత్య  లిఖామి వపుః ॥ ౧౭౮॥
శుభసమవర్ణమయం  రచితం తవ పదపాంసుపవిత్రతమమ్  ।
నతజనవత్సల మాం ప్రణతం  త్రిభువనపావన  పాహి రవే ॥ ౧౭౯॥
ఇతి సకలజగత్ప్రసూతిభూతం త్రిభువనభావనధామహేతుమేకమ్  ।
రవిమఖిలజగత్ప్రదీపభూతం త్రిదశవరం  ప్రణతోఽస్మి  దేవదేవమ్ ॥ ౧.౧౧.౧౮౦॥

ఇతి శ్రీస్కన్దపురాణే   ప్రభాసఖణ్డే  ప్రభాసక్షేత్రమాహాత్మ్యే   ఏకాదశాధ్యాయాన్తర్గతం
విశ్వకర్మా కృతం సూర్యస్తోత్రం  సమాప్తమ్ ।

స్కన్దపురాణ  । ప్రభాసఖణ్డ  । అధ్యాయ ౧౧/౧౭౧-౧౮౦॥

